
Mulimisi o vha a khou lwala nahone 
Arikonisaho o vha a tshi khou mu isa kiḽiniki.

Mulimisi o vha o fariwa nga mala. Arikonisaho 
o lingedza u mu fha mishonga yo vhalaho 
fhedzi u fariwa nga mala a ho ngo ima.

Vho tshimbila nga u ongolowa ngauri Mulimisi 
o vha a sa koni u tshimbila nga u ṱavhanya. O 
vha a si na maanḓa, u khou kokodza milenzhe 
yawe.

Vha swika kiḽiniki.

“Thaidzo ndi mini?” hu vhudzisa muongi Vho 
Tshinakaho.

“Muongi, ndo fariwa nga mala. Ndi dovha nda 
ḓipfha ndo neta,” hu fhindula Mulimisi.

Muongi Vho Tshinakaho vha sendedza 
Mulimisi tsini navho.

“Meme dzaṋu dzo oma nahone dzo vhaisala,” 
hu amba muongi Vho Tshinakaho.

“Ni vhonala ni si na maḓi. Izwi zwi khou 
vhangiwa nga u fariwa nga mala. Na maṱo 
aṋu o wela,” hu ṱalutshedza muongi Vho 
Tshinakaho.

“Hu na dziṅwe tsumbadwadze sa zwiṱhavhi 
thumbuni, u silingiwa, mufhiso muvhilini na 
dzungu,” hu ṱalutshedza Vho Tshinakaho. “Ndi 
dzifhio tsumbadwadze dzine na vha nadzo?”

“Ndi nadzo dzoṱhe. Na maanḓa a thi naho,” hu 
ṱalutshedza Mulimisi.

“Musi no fariwa nga mala, maḓi a re muvhilini 
waṋu a a fhungudzea. U fariwa nga mala 
hu fhungudza na mineraḽa dza ndeme dzi 
re muvhilini waṋu,” hu amba muongi Vho 
Tshinakaho.

“Ni tea u vhuisa maḓi e a fhungudzea 
muvhilini waṋu,” hu ṱalutshedza muongi Vho 
Tshinakaho. “Ni nga ṱanganyisa muvango wo 
leluwaho uri ni engedze maḓi muvhilini waṋu.”

Muongi Vho Tshinakaho vha ri, “Khezwi 
zwiṅwe zwa zwithu zwo leluwaho zwine ni nga 
zwi shumisa u ita muvango:

1. Vhilisani maḓi nahone ni a litshe a fhole.

2. Ni shumise khaphu nṋa dza aya maḓi kha 
dzhege.

3. Ni shele lebula mbili dza swigiri na nthihi ya 
muṋo.”

Vha a ṱalutshedza, “Muṋo u vhuisa muṋo wo 
fhungudzeaho muvhilini. Maḓi a vhuisa maḓi 
o fhungudzeaho muvhilini. Swigiri i ita uri izwi 
zwoṱhe zwi tzwonzwee nga muvhili.”

“Vhana vha tea u nwa ngilasi nthihi ya 
muvango nga u ṱavhanya. Vha dovha vha 
nwa nga murahu ha musi vho no ya bungani. 
Nga murahu ni tea u nwa ngilasi awara 
iṅwe na iṅwe,” Muongi Vho Tshinakaho vha 
ṱalutshedza Mulimisi na Arikonisaho.

“Vhaaluwa vha tea u nwa ngilasi mbili dza 
muvango nga u ṱavhanya. Vha dovha vha 
nwa nga murahu ha musi vho no ya bungani. 
Nga murahu vha tea nwa ngilasi mbili awara 
iṅwe na iṅwe,” Muongi Vho Tshinakaho vha 
ṱalutshedza vha tshi ya phanḓa.

Muongi Vho Tshinakaho vha fha Mulimisi 
ngilasi ya muvango uri a nwe. Nga murahu 
vha vha fha boḓelo ḽa uyu muvango. Vha 
dovha vha vha vhudza uri vha ite muvango 
wavho vha tshi swika hayani.

Musi vha tshi swika hayani, Arikonisaho a 
ita muvango muṅwe. Mulimisi a nwa uyu 
muvango awara iṅwe na iṅwe u swikela a tshi 
ḓipfha e khwine.

Mulimisi o vha a tshi khou livhuwa tsivhudzo 
dza muongi Vho Tshinakaho.

